ՀԻՄՆԱՎՈՐՈՒՄ

 «Աղետների ռիսկի նվազեցման ուղղությամբ բնակչության ուսուցման հայեցակարգին և հայեցակարգի իրականացման միջոցառումների ծրագրին հավանություն տալու մասին» Հայաստանի Հանրապետության կառավարության արձանագրային որոշման նախագծի 

	1. Իրավական ակտի անհրաժեշտությունը

	Աղետների հետևանքով առաջացած կորուստները հետզհետե աճում են՝ լուրջ հետևանքներ ունենալով մարդկանց գոյատևման, արժանապատվության, կենսամիջոցների և դժվարությամբ ձեռք բերված նվաճումների վրա: Աղետների վտանգը գլոբալ մտահոգության առարկա է և աղետներն ապագայում կարող են հարաճուն վտանգ ներկայացնել համաշխարհային տնտեսության, ազգաբնակչության և զարգացող երկրների կայուն զարգացման համար: Վերջին երկու տասնամյակների ընթացքում ամեն տարի աղետներից տուժել է միջին հաշվով 200 միլիոն մարդ:  Տարբեր երկրներ ենթակա են տարբեր տարաբնույթ վտանգների ազդեցության: Հայտնի է,  որ վտանգների ազդեցությունից խոցելի են հատկապես թույլ զարգացած երկրներն ու զարգացող երկրները: Բնականաբար դա կապված է անհրաժեշտ կարողությունների (աղետների դիտարկման, կանխատեսումների, վտանգների գնահատման, խոցելիության գնահատման, վաղ ազդարարման, աղետների կանխարգելման, արձագանքման, պատրաստականության, վերականգնման և այլ կարողությունների) և անվտանգության մշակույթի ցածր մակարդակի առկայության հետ: ՀՀ տարածքի 76,5%-ը գտնվում է ծովի մակերևույթից (100-2500) մ բարձրության վրա: Ամենացածր վայրը գտնվում է ծովի մակերևույթից 350մ բարձրության, իսկ ամենաբարձր վայրը՝  4096 մ բարձրության վրա: Փաստորեն երկրի փոքրիկ տարածքում բարձրությունների տարբերությունը կազմում է մոտ 3500մ:  Դրանով է բացատրվում այն, որ ՀՀ տարածքում առկա են կլիմայի բոլոր տեսակները՝ չոր մերձարևադարձայինից մինչև ցուրտ բարձր լեռնայինը, ինչով էլ պայմանավորված է հանրապետության տարածքին առանձնահատուկ բնական վտանգների բազմազանություն:

	2. Ընթացիկ իրավիճակը և խնդիրները

	Հայաստանի տարածքը բարձր ռիսկային տարածք է: Բնածին վտանգներից հանրապետության տարածքի 100%-ը ենթակա է սեյսմիկ վտանգի ազդեցության, 3%-ը՝ սողանքների, 30%-ը՝ սելավների և ջրհեղեղների, 0,5%-ը՝ փլուզումների և քարաթափումների, 12%-ը՝ ցրտահարությունների, 15%-ը՝ երաշտի, 17%-ը՝ կարկտահարության, և այլն, իսկ ինչ վերաբերվում է հողատարածքներին, ապա դրանց 80%-ից ավելին ենթակա են էռոզիայի, աղակալման, գերխոնավության, անապատացման, ջրակալմանվտանգների:  Օդերևութաբանական դիտարկումների վերջին 80 տարվա տվյալները ցույց են տալիս, որ Հայաստանում առկա են տարեկան 0,85 աստիճանի չափով ջերմաստիճանի աճև 6-8%-ով տեղումների նվազում: Հայաստանում տեխնածին վտանգի աղբյուր են հանդիսանում հանրապետությունում գործող 27 քիմիական կազմակերպությունները, շուրջ 100 ջրամբարները, 1500 հրդեհապայթունավտանգ օբյեկտները, թվով 19 պոչամբաչները, ՀԱԷԿ-ը և այլն:

Աղետների նման ռիսկերի առկայությամբ է պայմանավորված Հայաստանի Հանրապետության բնակչության մոտ անվտանգության մշակույթի ձևավորման արդիականությունը: Իսկ անվտանգության մշակույթի ձևավորմամբ էլ պայմանավորված է ներկայացվող հայեցակարգի ընդունման կարևորությունը:

	3. Տվյալ բնագավառում իրականացվող քաղաքականությունը

	Առ այսօր ՀՀ տարածքային կառավարման և արտակարգ իրավիճակների նախարարությունը, ՀՀ ԱԻՆ Ճգնաժամային կառավարման պետական ակադեմիան համագործակցելով այլ մարմինների հետ, հիմք ընդունելով ՀՀ կառավարության 2003 թվականի   հունվարի 30-ի N134-Ն որոշմամբ սահմանված արտակարգ իրավիճակների և քաղաքացիական պաշտպանության բնագավառներում ՀՀ պետական և տեղական ինքնակառավարման մարմինների ու կազմակերպությունների պատրաստման և բնակչության ուսուցման կարգը, պարապմունքների, հեռուստառադիոհաղորդումների, մամուլի և այլ ձևերով իրականացնում է բնակչության ուսուցում: Սակայն ՀՀ արտակարգ իրավիճակների նախարարության, արտակարգ իրավիճակներում բնակչության պաշտպանության համակարգի զարգացման նոր որակական աստիճանը, ժամանակակից մոտեցումները և մարտահրավերները պահանջում են ձևավորել պետական միասնական քաղաքականություն, սահմանել խնդիրները և բաշխել ուսուցանողների դերերը, ունենալ համակարգված և միասնական ծրագիր:

	4. Կարգավորման նպատակը և բնույթը

	Սույն նախագծով կարգավորվում է աղետների ռիսկերի ուղղությամբ բնակչության բոլոր շերտերի` սկսած նախադպրոցական և դպրոցական տարիքից մինչև աշխատող ու կենսաթոշակային տարիքի, ուսուցման հետ կապված հարցերը:

	5. Նախագծի մշակման գործընթացում ներգրավված ինստիտուտները և անձինք

	Նախագիծը մշակվել է ՀՀ տարածքային կառավարման և արտակարգ իրավիճակների նախարարության կողմից:

	6. Ակնկալվող արդյունքները

	Նախագծի ընդունման արդյունքում կսահմանվի բնակչության ուսուցման միասնական քաղաքականություն:

	ՏԵՂԵԿԱՆՔ

Նախագծի ընդունմամբ պետական կամ տեղական ինքնակառավարման մարմինների բյուջեներում ծախսերի կամ եկամուտների ավելացման կամ նվազեցման մասին

	Նախագծի ընդունումը պետական կամ տեղական ինքնակառավարման մարմինների բյուջեներում ծախսերի կամ եկամուտների էական ավելացում կամ նվազում չի առաջացնում:

	ՏԵՂԵԿԱՆՔ

Նախագծի ընդունմամբ այլ նորմատիվ իրավական ակտերի ընդունման կամ գործող իրավական ակտերում փոփոխություններ և լրացումներ կատարելու անհրաժեշտության մասին

	Նախագծի ընդունումը այլ նորմատիվ իրավական ակտերի ընդունման կամ գործող իրավական ակտերում փոփոխություններ և լրացումներ կատարելու անհրաժեշտություն չի առաջացնում:

	ՏԵՂԵԿԱՆՔ
Նախագծի քննարկմանը այլ կազմակերպությունների և հասարակության մասնակցության մասին

	Նախագծի քննարկմանը մասնակցել են Միացիալ ազգերի կազմակերպության հայաստանյան գրասենյակը:
Նախագիծը տեղադրված է mes.am կայքում:

